
CHRISTMAS EVE

Nimin Krismas Urlawk ni leh zan chu Aizawl khawpui-ah buaina leh harsatna
lian tham awm lovin boruak muanawm tak hnuaiah hlim taka lawm a ni.

Aizawl district SP Pu Zosangliana'n Akashvani Aizawl News a hrilh danin
nizan zan khua-in buaina chhuak report a awm lova. Boruak muanawm tak hnuai-ah
Krismas Urlawk zan lawmna hun hman a ni. Police-te hian Aizawl khawpui hi Zone
4-ah thenin Officer 2 zelin bial khat an vil a, SDPO pahnihin an bial, chhim lam leh
hmar lam an vil bawk a. Chu chu SP-in a vai-in a vil leh a. Hei bakah hian veng tinah
buaina chhuak thei vengin khawtlang hruaitu leh tlawmngaite an duty zankhua bawk
a ni. SP chuan nizanah hian halpuah leh halmawi hal report a awm loh thu a sawi
bawk. Police te hi lirthei hmanga duty an awm rualin ke a kal a, an bial chhung fang
kualin an tlaivar bawk a ni.

Police report hriat theith chinah Bawngkawn Police Station-ah man an tam ber
a, mipa 10 zet an ni a. M1 6-te chu zurui khawlaia insual buai an ni a, mi 4 te chu
khawlai a zu ruih vanga man an ni. Aizawl Police Station-ah mi 2 man an kawl a,
rukruk vanga man ve ve an ni a. Aizawl khawpui chhunga Police station dangah tang
an awm lo ni a hriat a ni.

Lunglei-ah pawh Police, YMA/VDP te uluk leh zualin an duty a, Lunglei
khawpui chhung hi Zone 2 ah then a ni a, Zone 2 te hi Dy.SP ten an ho a, Zone
hnuaiah hian Sector 7 ah then leh an ni. Lunglei khawpui chhung bakah hian Lungle1
District chhung khawpui pawn ni si a Police Station te — Tlabung Police Station,
Lungsen Police Station leh Bunghmun Police Station te pawhin anmahni bial
theuhah ralmuang taka hunpui an hman theih nan duty ngawrh takin an kal pui a ni.
Champhai-ah pawh executive magistrate te bakah Police leh excise & narcotics
hnathawkte ngawrh takin an duty a. YMA branch tin pawh an veng leh khua theuhah
buaina awm thei tur vengin an duty bawk a ni.

Nizanah khan Krismas urlawk pualin kohhran hrang hrang Biak-in tinah
Pathian biak inkhawm a awm a. [sua Krista pianna lam thu leh hla hmanga hun hman
a ni a. Kohhran tam tak chu inkhawm banah an lengkhawm zui bawk a ni.

Catholic kohhran chuan tualchhung kohhran hrang hrangah 'mass thianghlim'
an buatsaih a. Puithiam uapna-ah chuan zan dar 11.30 ah mass hi buatsaihin zanlai
pela kalpui a ni a, puithiam indaih loh avangin kohhran thenkhatah chuan zanlai a ti
lovin dar 8 bawr velah buatsaih a ni thung.

S>>



CHRISTMAS

Vawiin, khawvel chhandamtu Isua Krista pian champhaphak (Krismas) chu
khawvel hmun dangte ang bawkin Mizoramah hlim taka lawm a ni.

Kohhran tam ber chuan Krismas ni hi Pathianni anga hmangin biak-inah thu
leh hla a Pathian fakin an inkhawm a. Isua Krista pianna lam hawi a hun hman a ni.
Inkhawm bana lengkhawm pawh kohhran engemawzat an ni. Kohhran tam ber
chuan thingpui ruai an theh a, naktuk lamah Krismas ruaipui an theh ang. He tih lai
hian tualchhung kohhran thenkhat chuan vawiinah Krismas ruai an theh thung a,
naktuk lama ruai nawn turte pawh an awm a ni.

Thingtlang lam atanga chakkhai lama khawpui a zinte pawh nimin lamah khan
an khaw lamah an haw kim tawh a. An khua theuhah hlim takin Krismas an hmang
hlawm a. Haw kawnga vanduaina lian tham tawk a awm lo ni a hriat a ni.

Zo Reunification Organisation (ZORO) General Headquarters Aizawl chuan,
Ultimate Fighting Championship (UFC) 323 Flyweight Champion Joshua Van Bawi
Thawng (Joshua Van) hnenah tun hnai khan lawmpuina thuziak leh tawlhloh puan a
hlan.

ZORO chuan ama puala hun hmanna, Indianapolis-ah heng thilpekte hi a hlan
a. ZORO aiawhin ZORO Consultant Dr. Ro Dinga'n a hlan a ni. Joshua Van tuna
Texas USA a khawsa mek chuan, December ni 9 khan UFC 323 Flyweight-ah
hnehna changin a champion a. Asia khawmualpui a piang zingah hetiang dinhmun
a ding thei hmasa ber leh, UFC Flyweight champion thei naupang ber dawttu a ni
mek a. ZORO chuan hetiang dinhmun a ding thei Zofate zingah kan awm hi a
lawmpuiin, a chhuang takzet a. Lawmpuina thuziak leh hnungtawlh lo a, hmalam
pan zel tura a duh tih lantir nan Tawlhloh puan a hlan a ni.

He mi chungchanga ZORO thuchhuah chuan an pawlin khawvel hmun hrang
hranga cheng Zofate inpumkhat na’n leh insuihkhawm theih na’n ke a penin, hma a
la mek zel tih an sawi a. Khawvel pum huapa hlawhtlinna chang leh hriat hlawh an
awmte hian Zofate an chawimawiin an ti hmingtha hle-a an ngaih thu an tarlang a
ni.

